
PREDGOVOR

U Olovu je 19. septembra 2014. godine održan naučni skup pod nazivom 
Rijeka Krivaja kroz prošlost u organizaciji Instituta za istoriju Univerziteta u 
Sarajevu i Udruženja za modernu historiju (UMHIS) iz Sarajeva. Cilj ovog na-
učnog skupa bio je podsticanje istraživača da se bave proučavanjem prostora 
koji je u bosanskohercegovačkoj historiografiji relativno slabo obrađen. Razlo-
zi takvog stanja su brojni, od administrativne razdrobljenosti posmatranog 
područja, udaljenosti od glavnih saobraćajnih komunikacija, slabe sačuvano-
sti arhivske građe pa do nedostatka sredstava za ozbiljnija arhivska i arheološ-
ka istraživanja. Smjernice za održavanje skupa kao i njegovu realizaciju u ci-
jelosti je izveo Organizacijski odbor u sastavu: Edin Omerčić, Enes Omerović i 
Aida Ramić. Ovom prilikom želimo se zahvaliti na moralnoj podršci prilikom 
organiziranja i održavanja naučnog skupa Javnoj ustanovi Centaru za kulturu 
i informisanje Olovo i Javnoj zdravstvenoj ustanovi BRC „Aquaterm“ Olovo na 
ustupljenom prostoru za održavanje naučnog skupa.

Na skupu je kroz pet različitih panela prezentirano osamnaest izlaganja 
različitih tematskih i metodološih pristupa. Mladi istraživači, ali i oni stari-
ji, već afirmirani, otvorili su brojna pitanja iz društveno-političke, kulturne, 
ekonomske kao i ekohistorije. Neki odgovori su ponuđeni, dok su mnoga pita-
nja ostala otvorena za daljnja razmatranja i istraživanja. Za zbornik je dostav-
ljeno ukupno trinaest radova, od čega je deset izdvojeno i prezentirano u ovoj 
publikaciji, za koju vjerujemo da će podstaći nova razmišljanja i istraživanja 
na zadate teme.

Osim što ovaj zbornik predstavlja četrnaestu knjigu u okviru edicije po-
sebna izdanja Instituta za istoriju on je ujedno i izdavački prvjenac Udruže-
nja za modernu historiju. Udruženje je osnovano u Sarajevu 16. aprila 2013. 

godine. Njega je osnovala grupa historičara sa Instituta za istoriju u Saraje-
vu, Filozofskog fakulteta Univerziteta u Sarajevu i Instituta za istraživanje 
zločina protiv čovječnosti i međunarodnog prava u Sarajevu s ciljem promo-
viranja historijske istine, modernih pristupa u historijskim istraživanjima i 
prezentiranja rezultata istraživanja, podsticanja mladih istraživača na inter-
disciplinarna istraživanja, iniciranja saradnje naučnih institucija i nastavni-
ka i profesora historije u školama, sudjelovanja u aktivnostima usmjerenim 
ka poboljšanju nastave historije u školskom sistemu Bosne i Hercegovine te 
stručnog usavršavanja nastavnika i profesora u školama.

Želimo se zahvaliti Federalnom ministarstvu obrazovanja i nauke Bosne 
i Hercegovine, koje je osiguralo sredstva za štampanje ovog zbornika radova. 
S obzirom da su osigurana sredstva bila dostatna samo za štampanje i osnov-
ne troškove, nesebično zalaganje i volonterski rad glavna su obilježja ove pu-
blikacije. Ovom prilikom posebno bismo se zahvalili i lektorici doc. dr. Mireli 
Omerović, koja je volonterski lektorirala devet objavljenih radova, osim rada 
kolegice Seke Brkljače, koji nije bio u procesu lekture, kao i svim kolegama i 
saradnicima koji su direktno i indirektno učestvovali u izradi ovog zbornika.

Aida Ramić

Aida Ramić • Predgovor


